
Малтанхи вӗрентекен 
(Владимир Садай ҫыравҫӑ ҫуралнӑранпа 85ҫул ҫитнӗ май) 

1949 ҫулхи пуш уйӑхӗн 22-мӗшӗнче эпӗ, тин ҫеҫ вун ҫичӗ ҫула 
кайнӑ йӗкӗт, райхаҫат ҫынни пулса тӑтӑм. Ӗҫ кӗнекинче ҫакна 
палӑртса «секретарь ӗҫне вӗренекен» тесе ҫырса хучӗҫ. Шкул
та вӗренме пӑрахса ӗҫе кӳлӗнни - вӑрҫӑ хыҫҫӑнхи йывӑр пур-
нӑҫа ҫӑмӑллатма, чирлӗ аннепе пӗртен-пӗр шӑллӑма пӑртак та 
пулин усӑ кӳме хӑтланни. Редакцие вара «ҫырма пӗлекен ҫын», 
хальхилле каласан, журналист кирлӗ пулнӑ. Эпӗ ун чухне, икӗ 
ҫул каяллах хаҫатра малтанхи сӑвва пичетлесе курнӑскер, пӗчӗк 
корреспонденцисем те ҫырма ярӑннӑччӗ. Анчах та манӑн «бе-
нефист» ӑнӑҫлӑ пулса тухаймарӗ. Тӗпрен илсен, пурнӑҫ усло-
вийӗсене пула. Пӗччен вырӑс карчӑкӗ патӗнче хваттере выр-
наҫнӑччӗ. Виҫӗ эрне выҫӑллӑ-тутӑллӑ тертленсе пурӑннӑ хыҫ-
ҫӑн ирӗксӗрех хаҫата пӑрахма тиврӗ. Редакци ӗҫне те туллин 
пуҫӑнса ӗлкӗреймерӗм. Паллах, заметкӑсем ҫырасса ҫырнӑ 
ӗнтӗ, анчах икӗ полосаллӑ хаҫатра пӗтӗм лава пӗччен тенӗ пек 
туртса пыма хевте ҫитереймен-ха ун чухне. Редакцие вара шӑ-
пах ҫавнашкал ҫын кирлӗ пулнӑ. Ҫавах та ҫак кӗске хушӑра ха-
ҫат ӗҫне ӑнланма, профессионал куҫӗпе пӑхма пуҫларӑм. Ӗнтӗ 
шрифта алӑпа пухса хаҫат ҫуралнине курнӑскер макет ӑстала-
ма та пуҫланӑччӗ, редакци ҫыннисем хушшинчи хӑйсем ҫеҫ 
пӗлекен ҫунатлӑ сӑмахсем те хӑлхана кӗнӗччӗ: «подвал», 
«окно», «рубрика», «шапка» т.ыт.те. 

Райцентртан вӑтӑр ҫухрӑмри тӑван яла варсенчи ҫурхи 
сӗлкӗше лакса лара-лара киле ҫуранах, иккӗмӗш кунхине анчах 
аран-аран ҫиткелесе ӳкрӗм. (Кӳршӗри Кивӗ Улхаш ялӗнче атте-
пе анне тусӗ пулнӑ ватӑ учительница патӗнче ҫӗр каҫнӑччӗ.) 
Анне, эпӗ кӗтмен ҫӗртен алӑк уҫса кӗнине курсан, куҫҫуль кӑ-
лармасӑр та тӳсеймерӗ. 

- Юрӗ, пурӑнкалӑпӑр-ха. Кӗркунне вӗренме кайӑн, - терӗ 
манӑн «одиссейӑна» итлесе пӗтернӗ хыҫҫӑн. 

Ҫав ҫулхинех ҫу кунӗсенче эпӗ пӑрахса килнӗ «Пӗрлешӳллӗ 
ӗҫ» хаҫатра «Вл.Садай» ят курӑнма пуҫларӗ. Ячӗ ку маншӑн 
ҫӗнех пулман-ха: вӑрҫӑ ҫулӗсенчех сайра хутра куркаланӑччӗ. 
Заметки вӗҫӗнче «Каша ялӗ» тесе ҫыратчӗ. Халӗ ӗнтӗ вӑл ҫырни 



кашни номертех тухма пуҫларӗ: очерксем, сӑвӑсем, тӗрленчӗксем. Эпӗ 
редакцие ман вырӑна ҫӗнӗ ҫын килнине тӳрех чухларӑм. Пиҫсе ҫитнӗ, чӗрӗ, 
хитре чӗлхепе ҫырать хӑй. Кӗске тапхӑртах пӗтӗм хаҫат сӑнӗ улшӑнчӗ. 

Ҫӗнӗ ят курӑнкаланӑ хыҫҫӑнах эпӗ редакцирен ҫыру илтӗм. М.Горький-
ӗнни пек ҫаврака сас паллисемпе шупка кӑвак чернилпа ҫырнӑ ҫак кӑмӑл-
лӑ ҫыру манӑн кӑшт хуҫӑлнӑ чуна тепӗр хут чӗртсе ячӗ. «Владимир Са
дай» тесе алӑ пуснӑ. Вӑл мана хаҫата сӑвӑсемпе корреспонденцисем яр-
сах тӑма ыйтать. Ман ҫинчен ӑна аттепе юлташлӑ пулнӑ Михаил Ивано
вич Нюдеев редактор каласа панӑ ӗнтӗ. 

Эпӗ пикенсех ҫыратӑп. Корреспонденцисем пичетленсех тӑраҫҫӗ. Ҫит-
меннине вӗсене эпӗ мӗнле ҫырнӑ ҫав хальлӗнех пичете ярса пырать ҫӗнӗ 
сотрудник. Ҫакӑ татах хавхалантарать. Акӑ сӑвӑсем те ҫурала пуҫларӗҫ 
ӗнтӗ манӑн. Анчах вӗсене «ахаль» сӑмахсемпе мар, «урӑхларах» ҫырмал-
ла иккен. «Урӑхларах» сӑмаха Садай ҫине-ҫинех асӑнать. Кашни ҫырура 
тенӗ пек. Ку енӗпе «пӗр чӑваш поэчӗн» сӑввинчи тӗслӗхсене илсе катар-
тать. «Пӗр чӑваш поэчӗ» хӑех пулса тухрӗ иккен. Ку кайран, сӑвви хаҫатра 
ҫапӑнса тухсан паллӑ пулчӗ. Метафорӑсем, танлаштарусем, гиперболӑсем 
тата ытти ҫавнашкал ӑсталӑх меслечӗсем пулнӑ ӗнтӗ ҫав «урӑхла сӑмах-
сем» тени. 

Ҫакна та каласа хӑвармалла, ытти нумай прозаик майлах литература 
ӗҫне Владимир Садай та сӑвӑсенченех пуҫланӑ. Унӑн чи малтанхи сӑвви 
«Пӗрлешӳллӗ ӗҫ» хаҫатӑн 1940 ҫулхи авӑн уйӑхӗн 6-мӗшӗнче тухнӑ 77-
мӗш номерӗнче пичетленнӗ. Акӑ вӑл: 

«В.Цырульников 
ЮРӐ 

Пит хавассӑн янра, юрӑ, 
Янра, юрӑ, ҫӗнӗлле! 
Вӗҫсем, юрӑ, ҫитсем, юрӑ, 
Мускава, ҫут Кремӗле. 

Савӑнатӑп: савни манӑн 
Вӗҫнӗ Ҫурҫӗр полюсне. 
Кремӗльте те итлет Сталин 
Савнин савӑк юррине. 

Каша». 
1949-1950 ҫулсенче В.Садай сӑввисем райхаҫатра тӑтӑшах ҫапӑнса 

пычӗҫ. Унӑн малтанхи тапхӑрта ҫырнӑ, ниҫта та пичетленмен калавӗсемпе 
сӑввисене хӑй вӑхӑтӗнче Чӗмпӗр облаҫӗнчи Димитровградра ӗҫлесе пу-
рӑннӑ чӑваш ҫыравҫи тата журналисчӗ Яков Рогачев пухса пынӑччӗ. Кай
ран вӑл вӗсене мана парнелерӗ. Халӗ вӗсем Чӑваш Республикинчи гума-
нитари ӑслӑлӑхӗсен институчӗн архивӗнче упранаҫҫӗ. 

Пӗррехинче Садай пирӗн яла та пырса тухнӑ пулнӑ. Ҫум ҫумлакан хӗрарӑм-
семпе тӗл пулса калаҫнӑ ун чух. Эпӗ унта пулман. Ытти кунсенче ӗҫе сик-



термесӗр ҫӳренӗ-ха. Кун ҫинчен мана вӑл хӑй ҫырса пӗлтернӗччӗ. 
Кӗркунне Вӑта Тимӗрҫенти вӑтам шкула вӗренме ҫӳреме пуҫларӑм. 

Унта интернатра пурӑнаттӑм. Эрнере пӗрре киле килсе каяттӑм. Ҫуран, 
паллах. Пӗррехинче Вӑта Тимӗрҫенти клубра В.Садай вулакансемпе тӗл 
пулу ирттернӗ. Ку канмалли кун пулнӑ та эпир шӑпах килсене салан-
нӑччӗ. Каллех унпа курнӑҫасси пулмарӗ. Ҫапла пулса тухнӑшӑн питӗ 
пӑшӑрханса ҫӳрерӗм кайран. Юлашкинчен ҫапах та тӗл пулма тӳр килчӗ 
пире. 

Акӑ эпӗ редакцире. Палланӑ пӳлӗмсем. Алӑк уҫсанах - вырӑс редак-
цийӗ. Унти пӗлӗшсене сывлӑх сунса чӑваш пӳлӗмне иртетӗп. Ҫап-ҫамрӑк 
та хитре пит-куҫлӑ каччӑ сӗтел хушшинче ҫырусем ӑшне путнӑ. Шупка хӑ-
мӑр костюмпа, шурӑ кӗпепе. Вӑл кам килнине тӳрех чухларӗ пулас. Эпӗ те, 
паллах. 

- Ку эпӗ - Садай пулатӑп-ха, - терӗ вӑл алла ҫемҫен чӑмӑртаса. 
Алли унӑн, чӑнах та, хӗрарӑм алли пек ҫемҫе. Хӑй те, хӗр пек, вӑтанса 

пуҫне усать. 
Калаҫма эпӗ те ӑстах мар. Майӗпен ҫавах сӑмах хӑй картне ларать. Ҫам-

рӑк ҫыравҫӑн «Ялав» журналта «Вӑл парӑнман» ятлӑ пысӑк калавне вула-
нӑччӗ-ха. Тин ҫеҫ унтах «Геройсем» ятлӑ пӗчӗк новелли ҫапӑннӑ. Хӑй ка
лана тӑрӑх кӗҫех «Акӑшкӳл» калавӗ тухмалла. Райхаҫатра вӑл «Тӗл пулу» 
ятпа икӗ «подвалах» йышӑннӑччӗ. 

- Мана ҫулталӑкне пӗрер калав кӑларса пырсан ҫитет, - тет Садай. 
Сӗтелӗ ҫинче ҫӗнӗ ал ҫыру выртать. Тӗрленчӗк. «Корейӑра» ятлӑ. Кай

ран вӑл та хаҫатра ҫапӑнса тухрӗ. Теми кирлӗскер. Ун чухне шӑп та шай 
Корея вӑрҫи хӗрсе кайнӑччӗ. Владимир Леонтьевич ҫарта вӑл тӑрӑхра пул-
нӑ та, вулакансене ҫырса кӑтартмалли ҫук мар ӗнтӗ унӑн. 

Садай манӑн тин ҫеҫ ҫырса килнӗ пӗчӗк калава пӑхса тухрӗ. Хальччен 
эпӗ унашкалли ҫырса курман-ха. Ку - малтанхи опыт. Мӗн ҫинчен ҫырнине 
астумастӑп ӗнтӗ. Пӗр деталь пирки калани асрах. 

- Акӑ эсӗ cap хӗвел тухни ҫинчен ҫыратӑн. Ирхи хӗвел сарӑ тӗслӗ мар, 
хӗрлӗ тӗслӗ пулать. Тата калавра интрига тени пулмалла. Вулакана сис-
термесӗр сюжетпа ҫавӑтса пымалла та, кайран, чӑннине пӗлсен, вӑл шалт! 
тӗлӗнсе кайтӑр. Манӑн «Геройсем» калавра, ав, вӑл пысӑк мар пулсан та, 
ҫавнашкал интрига пур. Урӑхла каласан кашни илемлӗ произведенирех 
завязка, кульминаци тата развязка пулмалла. Санӑн калавунта вара ҫакна 
курма ҫук-ха. 

Ку тишкерӳ хыҫҫӑн - ҫӗнӗ калаҫу. 
- Чӑваш поэчӗсенчен хӑшне юратса вулатӑр? - кӑсӑкланать вӑл. Эпӗ 

пӗр хушӑ нимӗн калама аптратӑп. Епле уйӑрас-ха вӗсене? Пурте лайӑх 
маншӑн. Пӳрне хуҫлатма ваттисенчен пуҫлатӑп: Элкер, Хусанкай, Ухсай, 
Шавли... 

-Ҫӗнӗятпур. Урдаш... Илтнӗ-и? Питӗ пултаруллӑ поэт, - пулӑшать Садай 
мана. 



- Урдаш? Ара, ӑна та пӗлетӗп вӗт. Ҫырнисене вуланӑ. Чӑваш поэчӗсен-
че хальччен пӗрне те курман-ха... 

Малтанхи тӗл пулу ҫакӑнпа вӗҫленчӗ. Тепрехинче эпӗ редакцирен кал-
лех йыхрав илтӗм. Облаҫри ӗҫялкорсен канашлӑвне чӗнсе янӑ. 

Канашлура эпӗ Садайпа юнашар лартӑм. Вӑл тепӗр Каша чӑвашне -
малта пыракан колхоз председательне Николай Васильевич Грушина илсе 
пынӑ хӑйпе пӗрле. Тулли халӑх хушшинче пӗчӗк хаҫатӑмӑр чысне виҫҫӗн 
хӳтӗлетпӗр - кунран кун ӳссе пыракан чӑваш писателе, эпӗ - унӑн ҫамрӑк 
вӗренекенӗ тата районта малта пыракан хуҫалӑх ертӳҫи, хаҫат ҫыннисен 
шанчӑклӑ тусӗ тата ялкорӗ. Манӑн сӑн ӑнсӑртран фотообъектива та лекнӗ 
иккен. Вӑл облаҫра тухса таракан «Ульяновская правда» хаҫатра ҫапӑннӑ, 
унта мана палласа илме те пулать. Мӑя эпӗ аттерен юлнӑ пурҫӑн шарф 
ҫыхнӑ... 

Калас пулать, ҫакӑн хыҫҫӑн райхаҫатӑн кашни номерӗнче тенӗ пекех 
манӑн япаласем ҫапӑнма пуҫларӗҫ. Ӗнтӗ «подвала» йышӑнакан очерксем 
те пӗҫерме пуҫларӑм эпӗ. Ача-пӑча калавӗсем пӗрин хыҫҫӑн тепри ҫапӑн-
са пычӗҫ. Сӑвӑсем пирки каламӑпӑр та. 

1951 ҫулта «Тӑван Атӑл» журналӑн пӗрремӗш номерӗнче «Летчиксем» 
роман ҫапӑнса тухсан пирӗн Садай яланлӑхах Шупашкара куҫса кайрӗ. 
Пӑртак маларах унпа редакцире тепӗр хут тӗл пулнӑччӗ. Ҫав хушӑра вӑл 
авланма та ӗлкӗрнӗччӗ ӗнтӗ. Мӑшӑрӗ - тӑван ялӗпе кӳршӗллӗ Кунтикав 
хӗрӗ. Ӑна Луиза Тимофеевна тесе чӗнеҫҫӗ. Ҫӗнӗ ҫынсем тин ҫеҫ 
Ульяновскран таврӑннӑ та хаваслӑн кулса калаҫаҫҫӗ. Мана пиҫсе ҫитнӗ 
чие ҫырлипе сӑйлаҫҫӗ. Телейлӗ самант! 

Пирӗн ҫыхӑну Садай Шупашкара куҫса кайнӑ хыҫҫӑн та татӑлмарӗ. Ҫапла 
вӑл маншӑн, ҫырма пуҫлаканшӑн, вӗрентекен вырӑнӗнчех пулчӗ. Вырӑс-
сен «наставник» текен сӑмах пур. Маншӑн Садай чӑннипех те ҫавнашкал 
ҫын пулса тӑчӗ. «Садай шкулӗ» мана пултарулӑх ӗҫӗнче ҫӗнӗ пусӑма 
ҫӗкленме пулӑшрӗ. Ку вӑл пуҫламӑш пусӑм кӑна пулнӑ пулин те, вӑл мана 
ҫырас ӗҫре чи кирлине туйса ӑша хывма пулӑшрӗ, вӗрентрӗ. Ҫавӑнтан 
никӗс тӗпленчӗ темелле. Ан тив, малта ҫӗнӗ «шкулсем» кӗтнӗ: Сергей Есе
нин сӑввисемпе чи малтанхи хут паллашни, Петӗр Хусанкайпа Ухсай Як-
кӑвӗн, Стихван Шавлин шкулӗсем - кусем пурте манӑн университетсем, 
ҫӗнӗрех пусӑмсем, ҫӳллӗшсем. Владимир Садая яланах чунтан тав туса 
аса илетӗп. 


